
ՀՀ ԱՐԴԱՐԱԴԱՏՈՒԹՅԱՆ ՆԱԽԱՐԱՐՈՒԹՅԱՆ
 ՀԻՄՆԱՎՈՐՈՒՄԸ

«ՊԱՇՏՈՆԱԿԱՆ ՓԱՍՏԱԹՂԹԵՐԻ ՄԱՏՉԵԼԻՈՒԹՅԱՆ ՄԱՍԻՆ» 
ԵՎՐՈՊԱՅԻ ԽՈՐՀՐԴԻ ԿՈՆՎԵՆՑԻԱՅԻ ՎԱՎԵՐԱՑՄԱՆ 
ՆՊԱՏԱԿԱՀԱՐՄԱՐՈՒԹՅԱՆ ՎԵՐԱԲԵՐՅԱԼ
	

«Պաշտոնական փաստաթղթերի մատչելիության մասին» Եվրոպայի խորհրդի կոնվենցիան (այսուհետ՝ Կոնվենցիա) ստորագրվել է 2009թ. հունիսի 18-ին, որի նպատակն է իր անդամ պետություններում յուրաքանչյուր անձի՝ ներկայացված հարցման հիման վրա, առանց որևէ խտրականության, պետական մարմինների տնօրինության տակ գտնվող փաստաթղթերի մատչելիության իրավունքի ապահովումը:
Հայաստանի Հանրապետության կողմից Կոնվենցիան ստորագրվել է 2020թ. հունիսի 24-ին, Եվրոպայի խորհրդում Հայաստանի Հանրապետության մշտական ներկայացուցիչ Պարույր Հովհաննիսյանի կողմից:
	Կոնվենցիան ուժի մեջ է մտել 2020թ. դեկտեմբերի 1-ին:
[bookmark: _GoBack]Ներկայումս Կոնվենցիան ստորագրել է 18 պետություն, ուժի մեջ է մտել 11 պետության համար:
Հայաստանի Հանրապետությունը բազմաթիվ քայլեր է իրականացնում տեղեկատվության ազատության, հրապարակայնության և թափանցիկության ապահովման համար: Տեղեկատվության ազատության ոլորտում դատական և իրավունքի կիրառման պրակտիկան Հայաստանում հիմնականում ձևավորվել է 2003 թվականից՝ «Տեղեկատվության ազատության մասին» ՀՀ օրենքի (այսուհետ՝ Օրենք) ընդունմամբ: Սակայն, մինչև Օրենքի ընդունումը նույնպես Հայաստանն ունեցել է տեղեկատվության ազատության իրավունքի պաշտպանության որոշակի պրակտիկա, որն արտացոլվել է դատարանների որոշումներով՝ համապատասխան օրենքի բացակայության պայմաններում հիմնվելով սահմանադրական և օրենսդրության այլ նորմերի վրա: Տեղեկատվության ազատության ոլորտում Հայաստանի Հանրապետության ձեռքբերումները  պայմանավորված են նրանով, որ Օրենքով և դատական պրակտիկայով սահմանվել են ավելի առաջադեմ չափանիշներ, քան Կոնվենցիոն կարգավորումներն են: 
	Այլ կերպ ասած՝ Կոնվենցիայով սահմանվող պարտավորությունները Հայաստանն արդեն լիովին իրականացրել է սեփական օրենսդրությամբ և պրակտիկայով: Մեր երկիրն ունի տեղեկատվության ազատության ոլորտում զարգացած հարուստ և այլ երկրների համար օրինակելի պրակտիկա, հետևաբար Կոնվենցիայի վավերացմամբ Հայաստանի Հանրապետությունը չի ստանձնում այնպիսի պարտավորություն, որն իրավական տեսանկյունից լրացուցիչ է կամ կարող է բեռ հանդիսանալ Հայաստանի Հանրապետության համար: 
	Միաժամանակ, Կոնվենցիան վերաբերում է պաշտոնական փաստաթղթերի մատչելիությանը և համադրելի է Հայաստանի Հանրապետության կողմից հրապարակայնության և տեղեկատվության ազատության ապահովման հարցում ընտրած ուղղությանը: Մասնավորապես՝	
Կոնվենցիան նախատեսում է դիմողի՝ հայցվող փաստաթղթի բնօրինակին ծանոթանալու իրավունք: 2015 թվականի փոփոխություններով ՀՀ Սահմանադրությունը  համալրվել է տեղեկություններ ստանալու իրավունքն ամրագրող 51-րդ հոդվածով, որի համաձայն՝ յուրաքանչյուր ոք ունի պետական և տեղական ինքնակառավարման մարմինների ու պաշտոնատար անձանց գործունեության մասին տեղեկություններ ստանալու և փաստաթղթերին ծանոթանալու իրավունք:
Կոնվենցիան նախատեսում է, որ պաշտոնական փաստաթղթի մատչելիության համար դիմումատուն իրավունք ունի չներկայացնել հիմնավորումներ: «Տեղեկատվության ազատության մասին» ՀՀ օրենքի 9-րդ հոդվածի 4-րդ մասի համաձայն՝ հարցմամբ դիմողը պարտավոր չէ հիմնավորել հարցումը։ Օրենքն ընդունվել է 2003 թվականին, ուստի 2003 թվականից ՀՀ-ում արդեն գործում է Կոնվենցիային համադրելի դրույթ:
Կոնվենցիան նախատեսում է անանուն հարցումներ (դիմումներ) ներկայացնելու հնարավորություն. նախ պետք է նշել, որ Կոնվենցիայի պաշտոնական մեկնաբանության (Council of Europe Convention on Access to Official Documents - Explanatory Report - [2009] COETSER 2 (18 June 2009)) 42-րդ պարագրաֆում նշվում է, որ Կոնվենցիոն այս դրույթը չի պարտադրում կողմ հանդիսացող պետությանը սահմանել անանուն հարցումներ ներկայացնելու հնարավորություն, այլ միայն խրախուսում է այդպիսի կարգավորում ունենալը: Միաժամանակ, տեղեկատվության ազատության հայաստանյան պրակտիկան նույնպես գնում է այն ուղղությամբ, որ տեղեկությունը պետք է տրամադրվի, եթե առկա է հետադարձ կապի հնարավորություն, քանի որ տեղեկության մատչելիության սահմանափակումը պայմանավորված չէ անձանցով. հիմքերի առկայության դեպքում դրանք սահմանափակվում են բոլորի համար, իսկ հիմքերի բացակայության դեպքում՝ մատչելի են բոլորի համար: Հետևաբար, տեղեկության բնույթով է պայմանավորված դրա մատչելիությունը, և տեղեկություն տնօրինողը չունի անձին նույնականացնելու խնդիր՝ տեղեկություն տրամադրել-չտրամադրելու հարցը լուծելու համար: Ասվածի հետ միաժամանակ կարևոր է արձանագրել, որ Կոնվենցիայի կողմ պետություններն այս հարցում ունեն ազգային օրենսդրությամբ տարբերվող կանոն սահմանելու հայեցողությունը:
Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային  և/կամ այլ ռազմավարություններ.
 Կոնվենցիայի կնքումը բխում է Կառավարության 2021-2026թթ. ծրագրի 1.1 կետում առկա արտաքին քաղաքականության ուղենիշ հանդիսացող Եվրոպայի խորհրդում Հայաստանի առավել ակտիվ ներգրավվածության և նախաձեռնողական քաղաքականության զարգաման նպատակներից, ինչպես նաև ՀՀ մարդու իրավունքների պաշտպանության ռազմավարությունից բխող 2020-2022թթ. գործողությունների ծրագրի 66-րդ կետի գործողությունից: 
	Ելնելով վերոգրյալից՝ ՀՀ արդարադատության նախարարությունը նպատակահարմար է գտնում «Պաշտոնական փաստաթղթերի մատչելիության մասին» Եվրոպայի խորհրդի կոնվենցիայի վավերացումը:


Նախարարի առաջին տեղակալ՝
                                                                                         
ՔՐԻՍՏԻՆՆԵ ԳՐԻԳՈՐՅԱՆ



	

	3



image1.emf
X


image2.jpeg




